
Mendekotasunen bat duten nafarrek babes eraginkorra jaso dezaten bermatzen du Nafarroako Gobernuak
Foru Komunitatean, Gizarte Zerbitzuen Zorroak bermatzen du finantzaketa 
Asteartea, 2008ko abuztuaren 19a. María Isabel García Malo Familia, Gazteria, Kirol eta Gizarte Gaietako Departamentuko kontseilariak prentsaurrekoan adierazi duenez, Nafarroako Gobernuak Mendekotasunaren Legearen guztizko ezarpena eta finantzaketa bermatzen ditu dagoeneko, “erakundeen egonkortasunari esker Gizarte Zerbitzuei buruzko Foru Legea eta Gizarte Zerbitzuen Zorroa onartu ahal izan ditugulako”. Esan duenez, “Mendekotasunen bat duten pertsonen eta euren ahaideen artapenaren buruan dago Nafarroa”. 

Nafarroa Bai alderdiak berriki egin dituen adierazpenak “oker eta arduragabeak” direla adierazi du kontseilariak, eta nabarmendu duenez, Foru Komunitatean mendekotasunen bat duten pertsonek eta euren ahaideek Estatuko laguntzarik handienak jasotzen dituzte. Hain zuzen ere, 2007ko urtarrilean hasi omen ziren laguntzak jasotzen, eta hartara, Nafarroa izan omen zen sistema abian jarri zuen lehenengo Komunitatea. Era berean, dagoeneko 1. mailako mendekotasun larria duten pertsonak artatzen hasi direla ere azpimarratu du, “Mendekotasunaren Legeak 2011tik aurrera babestea aurreikusten badu ere”. Gogorarazi duenez, 603 milioi euroko finantzaketa onartu dute, mendekotasunen bat duten pertsonak eta euren ahaideak 2011ra arte artatzeko, eta “zenbateko horren %9 baino ez du ordaintzen Estatuak”. Kontseilariak adierazi duenez, “gaur egun, nafarrekin alderatuta, espainiar bakar batek ere ez du mendekotasun egoera modu eraginkorrean babesteko berme handiagorik”. 
Bestalde, García Malo kontseilariak adierazi duenez, Nafarroak eta gainerako autonomia erkidegoek finantzaketa bera jasotzen dute Estatuaren eskutik, “biztanle kopuruaren arabera, noski”. ”Horretarako, gainera, ez da beharrezkoa hitzarmenik izenpetzea”- esan du kontseilariak. Zentzu horretan, Foru Komunitateak berezko zerga eta finantzaketa araubidea duela gogorarazi du García Malok, eta esan duenez, mendekotasunaren finantzaketari dagokionez, hezkuntzaren edo osasunaren arloetan bezalaxe, Estatuak ez omen dio dirurik ematen Nafarroari. Nolanahi ere, kontseilariaren hitzetan, “horrek ez du esan nahi Estatuarekin hitzarmenik izenpetu ezin denik Mendekotasunaren Legea ezartzeko, baina inolaz ere ez Legearen ezarpena finantzatzeko”. 
Nafarroak eta Estatuak finantzaketa sistema nola egituratzen dute azaldu du García Malok bere mintzaldian. Hain zuzen ere, Estatuko Administrazio Orokorraren eta Nafarroako Foru Komunitatearen arteko Lankidetza Batzordeak bilera egin zuen 2007ko azaroaren 7an, konstituzionaltasunik ezeko helegite bat tarteko, eta orduan hartu zuten Erabakiko bigarren atalean honako hau dago adierazita: “Foru Komunitateak Estatuari egiten dion diru ekarpena txikituko du, Estatuko araudiak bermatzen eta zehazten duen gutxieneko mailari dagokion adina, Nafarroan bizi den onuradun bakoitzeko, haren mendekotasun gradu eta mailaren arabera. Halaber, Estatuko Administrazio Orokorraren eta autonomia erkidegoen arteko lankidetza esparruan hitzartutako mailaren ezarpenaren kostua finantzatzeko, Estatuko Administrazio Orokorraren aurrekontuetan parte hartuko du Foru Komunitateak, 39/2006 Legeko 10. artikuluan xedatzen denaren arabera, eta horretarako, Nafarroak Estatuari egiten dion diru ekarpenari kendu eginen zaio ekitaldi bakoitzean indarra dagoen egozte indizea Estatu osoko aurrekontuei aplikatzearen ondoriozko zenbatekoa”.
Bestalde, Estatuaren eta Nafarroako Foru Komunitatearen arteko Hitzarmen Ekonomikoa onartzen duen 48/2007 Legeko IX. Xedapen Gehigarrian adierazita dagoenez, Autonomiarako eta Mendekotasunaren Artapenerako Sistema osatzeko finantzaketa xedapenak Hitzarmen Ekonomikoaren Koordinazio Batzordeak hartutako erabakien arabera ezarriko dira Nafarroan. 
Koordinazio Batzordea 2007ko azaroaren 5ean bildu zen, eta hartu zuen Erabakiko hamahirugarren puntuak honako hau dio: “Autonomiarako eta Mendekotasunaren Artapenerako Sistemaren gainean hitzartutako maila finantzatzeko aurrekontuetan Nafarroak izanen duen parte-hartzeari dagokionez, ekarpenari kendu eginen zaio ekitaldi bakoitzean indarra dagoen egozte indizea Estatu osoko aurrekontuei aplikatzearen ondoriozko zenbatekoa. Zenbateko hori kendu eginen zaio Estatuari egin beharreko behin-behineko ekarpenari, kasuan kasuko ekitaldiko martxoan, ekainean, irailean eta abenduan.”
Kontseilariak adierazi duenez, “mendekotasun sistema finantzatzeko Nafarroak eta Estatuak duten harremana ongi lotuta dago”. Gaineratu duenez, Nafarroako Gobernuak “herritarrei informazioa modu argian eta eskuragarrian emateko konpromisoa hartu du, eta hori egiten ari gara”. Nafarroako Parlamentuan joan den maiatzean egin zuten lan bileran eman zituen azalpenak ekarri ditu gogora kontseilariak, eta bide batez, gogorarazi du bilera horretan ez zuela parte hartu Nafarroa Bai alderdiko eledunak. Gaineratu duenez, “beharbada horri zor zaio egin dituen adierazpenen zentzugabetasuna”.

Nafarroako Gobernua, bestalde, Mendekotasunaren Legea ezartzeko beharrezkoa den finantzaketa Estatuari eskatzen ari zaiola ere adierazi du kontseilariak, eta esan duenez, Estatuaren finantzaketa handitu bitartean bertako baliabideak erabiltzen ari omen da Foru Gobernua. “Urte eta erdi daramagu horretan, eta gainera, beharrezkoa den araudia sortu dugu, baliabide ekonomikoak eskaini ditugu, eta berriki, 37 pertsonako langile zerrenda osatu dugu”- esan du kontseilariak. 

Azkenik, gogorarazi duenez, “grina soziala ez da alderdi politikoen ondarea. Grina soziala Nafarroa osoaren ondarea da. Batera bakarrik erdietsi ditzakegu garrantzizko lorpen sozialak, hala nola berriki onartu dugun Gizarte Zerbitzuen Zorroa, eta horrela, Estatuko buru izan gaitezke politika sozialaren arloan”. 

